
Si Hesus sa harapan ni Pilato, ipinadala Siya ni Pilato kay Herodes
Aking nakagapos na Kabutihan, Hesus, ang Iyong mga kaaway, kasama ang mga pari, ay iniharap Ka kay Pilato; at hinuhuwad ang kabanalan at pagkamatatakutin, sapagkat dapat nilang ipagdiwang ang Paskwa, nanatili sila sa labas ng bulwagan.  At Ikaw, aking Mahal, nakikita ang lalim ng kanilang masamang hangarin, ay nagbabayad para sa lahat ng pagpapaimbabaw ng lupon ng pangrelihiyon.  Ako rin ay nagbabayad kasama Mo.  Subalit habang inaabala Mo ang Iyong Sarili sa kanilang kapakanan, sinimulan nilang paratangan Ka sa harapan ni Pilato, sinusuka ang lahat ng lason na mayroon sila laban sa Iyo.

Pinakikita ang kanyang sarili na hindi nasisiyahan sa mga paratang na ginawa nila laban sa Iyo, tinawag Ka ni Pilato sa isang tabi, upang hatulan Ka na may dahilan, at nag-iisa, sinuri Ka niya at tinanong Ka:  “Ikaw ba ang hari ng mga Hudyo?”

At IKaw, Hesus, ang aking tunay na Hari ay sumagot:  “Ang Aking Kaharian ay hindi sa sanlibutang ito; kung hindi, libu-libong mga hukbo ng mga Anghel ang magtatanggol sa Akin.”

At si Pilato, napukaw ng katamisan at kadakilaan ng Iyong mga salita, namangha, ay sinabi sa Iyo:  “Kung gayon, Ikaw ba’y isang hari?”

At Ikaw:  “Ikaw na ang nagsabi niyon – Ako nga, at pumarito Ako sa sanlibutan upang magsaita tungkol sa Katotohanan.”

Wala nang iba pang ibig malaman, naniniwala sa Iyong kawalang sala, lumabas si Pilato sa bulwagan at sinabi:  “Wala akong makitang kasalanan sa taong ito.”

Galit na galit, pinaratangan Ka ng mga Hudyo na iba pang maraming bagay, at nanatili Kang tahimik; hindi Mo ipinagtanggol ang Iyong Sarili.  Nagbabayad Ka para sa mga kahinaan ng mga hukom, kapag sila’y naharap ng mapagmataas; nagbabayad Ka para sa kanilang mga kawalan ng katarungan, at nananalangin Ka para sa mga walang-sala, mga api at mga pinabayaan. 

Pagkatapos, nakikita ang matinding galit ng Iyong mga kaaway, pinadala Ka ni Pilato kay Herodes para iwaksi Ka.
Si Hesus sa Harapan ni Herodes

Aking Banal na Hari, nais kong ulitin ang Iyong mga panalangin at pagbabayad-puri habang sinasamahan Kita kay Herodes.  Nakikita ko na ang Iyong mga kaaway, galit na galit, ay ibig Kang lamunin, at inihatid Ka sa gitna ng mga pag-aalipusta, mga pangungutya, at mga panlilibak.  Kaya pinarating Ka nila sa harapan ni Herodes, na nagmamalaki, at maraming itinanong sa Iyo.  Hindi Mo siya sinagot at hindi Mo man lamang tiningnan siya.  At si Herodes, nayayamot sapagkat hindi niya nakikitang nasiyahan ang kanyang pagkamausyoso, at nadaramang napahiya dahil sa Iyong mahabang katahimikan, ay ipinahayag sa lahat na Ikaw ay hibang at hangal, at iniutos niya na pakitunguhan Ka ng gayon.  At upang kutyain Ka, sinuutan Ka niya ng puting damit, at ibinigay Ka niya sa mga kamay ng mga kawal, upang magawa nila sa Iyo ang pinakamasamang kaya nila.

Aking walang-salang Hesus, walang sinuman ang nakakakita ng pagkakasala sa Iyo – ang mga Hudyo lamang, sapagkat ang kanilang huwad na kabanalan ay hindi karapat-dapat upang ang liwanag ng Katotohan ay sumikat sa kanilang mga isipan. 

Aking Hesus, Walang Hanggang Karunungan, ano ang kapalit na sabihin sa Iyong baliw!  Pinagmamalabisan Ka, inihagis Ka ng mga kawal sa lupa, niyurakan Ka, dinumhan Ka ng lura, kinamuhian Ka, hinampas Ka ng mga pamalo at ang mga dagok ay napakarami na nadama Mong namamatay Ka na.  Ang mga paghihirap, ang mga paglait, ang mga panghihiya na ipinabata sa Iyo ay napakatindi at napakarami na ang mga Anghel ay lumuha at tinakpan ang kanilang mga mukha upang hidi nila makita ang mga iyon.

Aking baliw na Hesus, ibig ko ring tawagin Kitang baliw – ngunit baliw dahil sa pag-ibig.  At ang Iyong kahangalan ng pag-ibig ay gayon na, sa halip na maging balisa, nanalangin at nagbayad Ka para sa mga hangarin ng mga hari at ng mga namumuno, na nagnanasa ng mga kaharian para sa kapahamakan ng mga tao; para sa mga patayan na sanhi ng mga iyon, at ang napakaraming dugong bunga ng mga iyon upang dumanak para sa kanilang mga pagkahumaling; para sa mga kasalanang ginawa sa loob ng mga hukuman, sab ng mga palasyo at sa mga taong sandatahan.

Aking Hesus, gaano mapagmahal na makita Kang dumadalangin at nagbabayad sa gitna ng napakaraming kalupitan!  Umaalingawngaw ang Iyong tinig sa aking puso, at sinusundan ko ang anumang gawin Mo.  At ngayon, hayaan Mong tabihan Kita, makibahagi sa Iyong mga paghihirap, at aliwin Kita ng aking pag-ibig.  Pinalalayas sa Iyo ang mga kaaway, aalalayan Kita sa aking mga bisig upang mapanauli ang Iyong lakas, at halikan ang Iyong noo.

Aking kalugud-lugod na Pag-ibig, nakikita kong hindi ka nila binibigyan ng katiwasayan – ipinadala Ka ni Pilato kay Herodes.  Kung ang pagdating ay masakit, ang pagbabalik ay mas nakapanlulumo, sapagkat nakikita ko ang mga Hudyo ay mas galit na galit kaysa noong una, at sila’y matatag na nagpasiyang ipapatay Ka anuman ang kapalit.

Kaya, bago Mo lisanin ang palasyo ni Herodes, ibig kong halikan Kita para patunayan ang aking pag-ibig sa Iyo, sa gitna ng napakaraming paghihirap.  At Ikaw, palakasin Mo ako sa pamamagitan ng Iyong halik at ng Iyong pagbabasbas, upang sundan Kita sa harapan ni Pilato.

Mga Pagninilay at mga Pagsasanay

Iniharap kay Pilato, sa gitna ng maraming pag-alipusta at paghamak, laging kalugud-lugod si Hesus, wala siyang minamaliit, at sinisikap na sumikat ang liwanag ng katotohanan sa lahat ng tao.  Hindi ba nagbabago ang ating damdamin sa bawat isa?  Sinasikap ba nating lupigin ang ating likas na kasamaan kapag may hindi umayon sa atin?  Sa pakikitungo sa mga nilalang, lagi ba nating sinisikap na ipakilala si Hesus, at pasikatin ang liwanag ng katotohanan sa kanila?

O Hesus, kalugud-lugod na Buhay ko, ilagay Mo ang Iyong salita sa aking mga labi, at ipahintulot Mo sanang lagi akong magsalita sa pamamagitan ng Iyong dila.

Dinamtan bilang isang baliw sa harapan ni Herodes, nanatiling tahimik si Hesus, nagdurusa ng lingid na mga paghihirap.  At tayo – kapag tayo’y siniraang-puri, kinutya, inalipusta o nilibak, naiisip ba natin na ibig ng Panginoon na bigyan tayo ng isang banal na pagkakatulad?  Sa mga paghihirap, sa mga paghamak, at sa lahat na madama ng ating abang puso, naiisip ba natin na si Hesus ang Siyang nagbibigay sa atin ng kalungkutan sa pamamagitan ng Kanyang katangian, na nagbabago ng ating anyo sa pamamagitan ng Kanyang katangian at ibinibigay sa atin ang Kanyang kalarawan?  At sa pagbabalik ng pagdurusa sa atin, naiisip ba natin na si Hesus, sa pagtingin sa atin, ay hindi nasisiyahan sa atin, at samakatwid ay binibigyan tayo ng isa pang pisil upang gawin tayong ganap na katulad Niya?  Sinusunod ang halimbawa ni Hesus, masasabi ba natin na may pamamahala tayo sa ating sarili; at sa mga kabiguan, minamabuti ba nating manatiling tahimik sa halip na sumagot?  Hinahayaan ba natin na madaig ang ating sarili ng pagkamausisa?  Sa bawat paghihirap na maaring pagdusahan natin, dapat nating ilagay ang layunin na iyon ay maging isang buhay na ibinibigay natin kay Hesus upang ipagtanggol ang mga kaluluwa.  Inilalagay ang mga kaluluwa sa Kalooban ng Diyos, ang ating kahirapan ay nagiging isang bilog, kung saan pinaliligiran natin ang Diyos at ang mga kaluluwa upang pag-isahin Sila kay Hesus.

Aking Mahal at aking Lahat, Ikaw lamang, mangibabaw Ka sa aking puso at panatilihin Mo iyon sa Iyong mga kamay, upang sa gayon, sa anumang pagtatagpo, matularan ko ang Iyong walang hanggang pagtitiis.

